Հ Ի Մ Ն Ա Վ Ո Ր ՈՒ Մ
<<Հայաստանի Հանրապետության ազգային վիճակագրական ծառայության          <<Աշխատանքի միջազգային  կազմակերպության և ՄաստերՔարդ հիմնադրամի <<Work4Youth>>>>  ծրագրի արտաբյուջետային հաշվի միջոցների ծախսման 2014 թվականի նախահաշիվը հաստատելու, Հայաստանի Հանրապետության 2014 թվականի պետական բյուջեում և Հայաստանի   Հանրապետության   կառավարության   2013   թվականի  դեկտեմբերի  19-ի N 1414-Ն որոշման մեջ փոփոխություններ և  լրացումներ կատարելու մասին>>  ՀՀ կառավարության որոշման  նախագծի ընդունման

Անհրաժեշտությունը

Աշխատանքի միջազգային կազմակերպության (ԱՄԿ) և ՄաստերՔարդ հիմնադրամի <<Work4Youth>> ծրագրի (Ծրագիր) տեխնիկակական օժանդակությամբ նախատեսվում է ՀՀ ազգային վիճակագրական ծառայության (ՀՀ ԱՎԾ) կողմից 2014թ.-ի հուլիսի 1-ից սկսել <<Դպրոցից դեպի աշխատանք>> ընտրանքային միանվագ հետազոտության երկրորդ շրջափուլի իրականացումը, որը սկիզբ է առել դեռևս 2012թ.-ին` ծրագրի երկրորդ` 2014թ. փուլի շարունակականությունն ապահովելու խնդրանք-պայմանով: Ընդհանուր առմամբ Ծրագիրը մեկնարկել է 2011թ. հունիսից և ավարտվելու է 2016թ. մայիսին: 
2012թ. հոկտեմբեր-նոյեմբեր ամիսներին ՀՀ ԱՎԾ-ն հաջողությամբ իրականացրել է  խնդրո առարկա հետազոտության առաջին փուլը, որին պետք է հաջորդի  երկրորդը, ինչը ենթադրում է` ա) մինչդաշտային (հարցաթերթերի,  դրանց լրացման ձեռնարկի մշակում, ընտրանքի ձևավորում, հետազոտական անձնակազմի ուսուցում), դաշտային (ՀՀ ողջ տարածքում տեղեկատվության հավաքագրում, որակի հսկիչների ստուգայցեր և այլն) և հետդաշտային աշխատանքների (հավաքագրված տվյալների տրամաբանական ստուգում, ծածկագրում, կրկնակի մուտքագրում, ստուգաճշտում, տվյալների բազայի ձևավորում և այլն) իրականացման ապահովումը:
Սույնով պայմանավորված, ի կատարումն Ծրագրով նախատեսված հետազոտության հաջորդ փուլի աշխատանքների,   ՀՀ կառավարության  29.05.14թ.  թիվ N558-Ա որոշմամբ ՀՀ ֆինանսների նախարարության գանձապետական  ստորաբաժանումում  բացվել  է  արտաբյուջետային  հաշիվ (գործողության ժամկետը` մինչև 2015թ. մարտի 1)` դոնոր երկրի կազմակերպությունից տրամադրվող ֆինանսական միջոցները ՀՀ ԱՎԾ կողմից ծառայությունների մատուցման համար  տնօրինելու նպատակով:  
Համաձայն ԱՄԿ և ՀՀ ԱՎԾ միջև կնքված  ծառայությունների  մատուցման պայմանագրի (այսուհետ` Պայմանագիր) հավելված 2-ի (Ծրագրի նկարագրության վերաբերյալ տեխնիկական առաջադրանք), 2014-2015թթ. ֆինանսական տարվա համար նախատեսված է ՀՀ ԱՎԾ-ին տրամադրել   100 000 ԱՄՆ դոլար, որը  կփոխանցվի  երեք փուլով. առաջին  փուլում`  10 հազար դոլար,    2-րդ  փուլում` 60 հազար դոլար,  3-րդ փուլում` 30 հազար դոլար:

Միաժամանակ, նշված պայմանագրի հավելված 2-ի համաձայն Ծրագրի գործարկումը նախատեսված էր ս.թ. հուլիսի 1-ից, սակայն տեխնիկական բնույթի խնդիրներով պայմանավորված, այն կերկարաձգվի մինչև սեպտեմբերի 1-ը: Նշված փոփոխությունը կհանգեցնի Պայմանագրի հավելված 2-ի 5-րդ կետի 4 - 6 ենթակետերում նշված  ՀՀ ԱՎԾ պարտավորությունների վերջնաժամկետների փոփոխության, որը կհանգեցնի նույն ենթակետերում նշված ծառայությունները մատուցող հաստիքների (ծրագրի ղեկավար, ծրագրի ղեկավարի օգնական, ծրագրավորող) ըստ ամիսների աշխատանքի տևողության կրճատմանը: Դրանով պայմանավորված, կմեծանա վերջիններիս աշխատանքի ծանրաբեռնվածությունը և դրան համարժեք կբարձրանա աշխատանքի վարձատրությունը:

         Ընթացիկ իրավիճակը և խնդիրները
Սույն արտաբյուջետային նախահաշվով անհրաժեշտություն է առաջացել մինչև 2014 թվականի դեկտեմբերի 25-ի համար հաստատել նախատեսված եկամուտները և ծախսերը` 100000 ԱՄՆ դոլարին (1 դոլարի համարժեք դրամը հաշվարկվել է 405.26 ՀՀ դրամ) համարժեք 40526.0 հազար դրամի չափով: 
           Վերոնշյալ գումարի  օգտագործումն ըստ  2014թ. նախահաշվի.
-  <<աշխատողների աշխատավարձեր և հավելավճարներ>> հոդվածով նախատեսված 36808.6 հազ.դրամն օգտագործվելու է աշխատանքներում  ընդգրկվող աշխատակիցների աշխատանքի վարձատրության  համար,  որոնց հետ  կնքվելու են աշխատանքային  պայմանագրեր
-  <<տեղեկատվական ծառայություններ>> հոդվածով նախատեսված 883.5  հազ.դրամն օգտագործվելու է այլ պոլիգրաֆիական արտադրության տպագրման ծառայությունների (հարցաթերթերի տպագրություն)   համար
- <<ներքին գործուղումներ>> հոդվածով նախատեսված 2833.9 հազ.դրամն օգտագործվելու է Ծրագրում ներգրավվելիք աշխատակիցների` դեպի Հայաստանի Հանրապետության տարբեր մարզեր գործուղելու համար, քանի որ  աշխատանքային գործունեությունը  ծավալվելու  է  ՀՀ  ողջ տարածքում:
         Տվյալ բնագավառում իրականացվող քաղաքականությունը
  Նպատակն է հզորացնել ՀՀ ազգային վիճակագրական ծառայության կարողությունները` հատուկ մշակված հետազոտական գործիքի միջոցով հավաքագրելու աշխատանքի շուկայում երիտասարդների մասնակցության վերաբերյալ համակողմանի և արժանահավատ տեղեկատվություն և դրանով իսկ նպաստելու երիտասարդների զբաղվածությանն ուղղված երկրի կողմից մշակված քաղաքականության/ծրագրերի կատարելագործմանը, դրանց արդյունավետության մշտադիտարկմանը:
Կարգավորման նպատակը և բնույթը

Սույն որոշման նախագծով առաջարկվում է հաստատել արտաբյուջետային միջոցների ծախսերի նախահաշիվը:

Արտաբյուջետային միջոցների ծախսերի նախահաշվի հաստատման անհրաժեշտությունը նպատակ է հետապնդում ապահովել իրականացվելիք Ծրագրի ֆինանսավորման գործընթացը:

Նախագծի մշակման գործընթացում ներգրավված ինստիտուտները և անձինք


Սույն Նախագիծը մշակվել է ՀՀ ազգային վիճակագրական ծառայության ֆինանսատնտեսագիտական և աշխատանքի վիճակագրության բաժինների  կողմից:
         Ակնկալվող արդյունքը
Նախագծի  առանցքային արդյունքը <<Դպրոցից դեպի աշխատանք>> խորագրով ընտրանքային հետազոտության իրականացումն է տնային տնտեսությունների 15-29 տարեկան երիտասարդների շրջանում, որը հնարավորություն կընձեռի ստեղծել ՀՀ աշխատանքի շուկան բնութագրող բազմազան ցուցանիշներով հարուստ տվյալների շտեմարան` ոլորտի հիմնահարցերով զբաղվող սպառողների լայն  շրջանակի  համար, ինչպես նաև 2014թ. ստացված տվյալները համադրել 2012թ. հետազոտության արդյունքների  հետ` ՀՀ աշխատաշուկայում երիտասարդների  մասնակցության շարժընթացն արձանագրելու  նպատակով: Հետազոտության արդյունքների հիման վրա նախատեսվում է հրապարակել զեկույց:
Տ Ե Ղ Ե Կ Ա Ն Ք
<<Հայաստանի Հանրապետության ազգային վիճակագրական ծառայության <<Աշխատանքի միջազգային  կազմակերպության և ՄաստերՔարդ հիմնադրամի <<Work4Youth >>>> ծրագրի արտաբյուջետային հաշվի միջոցների ծախսման 2014 թվականի նախահաշիվը հաստատելու, Հայաստանի Հանրապետության 2014 թվականի պետական բյուջեում և Հայաստանի Հանրապետության   կառավարության   2013   թվականի  դեկտեմբերի  19-ի N 1414-Ն որոշման մեջ փոփոխություններ և  լրացումներ կատարելու մասին>>  ՀՀ կառավարության որոշման նախագծի ընդունման կապակցությամբ Հայաստանի Հանրապետության պետական բյուջեի ծախսերի և եկամուտների մասերում էական ավելացման կամ նվազեցման մասին

